ՀԻՄՆԱՎՈՐՈՒՄ

«ՀԱՆՑԱԳՈՐԾՈՒԹՅԱՄԲ ՏՈՒԺՈՂՆԵՐԻՆ ՊԱՏՃԱՌՎԱԾ ՎՆԱՍԻ ՓՈԽՀԱՏՈՒՑՄԱՆ ՍԿԶԲՈՒՆՔՆԵՐԸ, ԱՌԱՋՆԱՀԵՐԹՈՒԹՅՈՒՆՆԵՐԸ, ՓՈԽՀԱՏՈՒՑՄԱՆ ԿԱՐԳԸ ԵՎ ՉԱՓԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը.
«Հանցագործությամբ տուժողներին պատճառված վնասի փոխհատուցման սկզբունքները, առաջնահերթությունները, փոխհատուցման կարգը և չափը սահմանելու մասին» կառավարության որոշման ընդունումը պայմանավորված է Հայաստանի Հանրապետության քրեական նոր օրենսգրքի (այսուհետ՝ Օրենսգիրք) ընդունմամբ: Օրենսգիրքն ընդունվել է 2021 թվականի մայիսի 5-ի ՀՕ-199-Ն օրենքով, և ուժի մեջ է մտնել 2022 թվականի հուլիսի 1-ին: 
Օրենսգրքի 59-րդ հոդվածը կարգավորում է տուգանք պատժատեսակի հետ կապված իրավահարաբերությունները: Նույն հոդվածի 6-րդ մասի համաձայն՝ «Տուգանքի կիրառմամբ պետական բյուջեում գոյացած միջոցների հաշվին յուրաքանչյուր տարի պետությունը կարող է իրականացնել հանցագործությամբ տուժողներին պատճառված վնասի փոխհատուցմանն ուղղված սոցիալական ծրագրեր: Հանցագործությամբ տուժողներին պատճառված վնասի փոխհատուցման սկզբունքները, առաջնահերթությունները, փոխհատուցման կարգը և չափը սահմանում է Կառավարությունը:»։
Համանուն կարգավորում պարունակում է նաև Օրենսգրքի 128-րդ հոդվածի 5-րդ մասը:
Հարկ է նկատել, որ հիշյալ ինստիտուտի իրավական հիմքերը դրվել են դեռևս 1983 թվականի նոյեմբերի 24-ին Ստրասբուրգում ստորագրված՝ «Բռնությամբ կատարված հանցագործությունների զոհերին փոխհատուցելու մասին» եվրոպական կոնվենցիայով:

ՀՀ սահմանադրական դատարանը, 2003 թվականի օգոստոսի 20-ի թիվ ՍԴՈ-443 որոշմամբ նշել է հետևյալը. «Կոնվենցիայի նպատակն է նպաստել, որպեսզի տուժողները փոխհատուցում ստանան այն պետության կողմից, որի տարածքում կատարվել է հանցագործությունը, մասնավորապես, երբ հանցագործություն կատարած անձը չի բացահայտվել կամ փոխհատուցման միջոցներ չունի:
Կոնվենցիան նախատեսում է, որ պետությունը պարտավոր է աջակցել այն տուժողներին փոխհատուցում վճարելու հարցում, ովքեր բռնությամբ կատարված դիտավորյալ հանցագործության ուղղակի արդյունքում ծանր մարմնական վնասվածք կամ առողջությանը պատճառված վնաս են ստացել, և (կամ) նման հանցագործության հետևանքով մահացածի խնամքի տակ գտնվող անձ են: 
Ըստ կոնվենցիայի՝ նշված անձանց փոխհատուցում պետք է տրվի նույնիսկ այն դեպքում, երբ հանցանք կատարած անձը չի կարող հետապնդվել և պատժվել:
Կոնվենցիան նախատեսում է, որ փոխհատուցումը պետք է կատարի այն պետությունը, որի տարածքում կատարվել է հանցագործությունը: Ընդ որում, փոխհատուցումը պետք է կատարվի ինչպես կոնվենցիայի կողմ հանդիսացող պետությունների քաղաքացիներին, այնպես էլ Եվրոպայի խորհրդի բոլոր մյուս անդամ պետությունների քաղաքացիներին, որոնք մշտական բնակության վայր ունեն այն պետության տարածքում, որտեղ կատարվել է հանցագործությունը:
Կոնվենցիան մասնակիցներին լիազորում է, հաշվի առնելով դիմողի ֆինանսական վիճակը, ինչպես նաև տուժողի կամ դիմողի գործողությունները մինչև հանցագործությունը, դրա ընթացքում կամ դրանից հետո կամ կապված այլ հանգամանքների հետ՝ նվազեցնել կամ ընդհանրապես մերժել փոխհատուցման տրամադրումը»:
Հայաստանի Հանրապետության վարչապետի 2021 թվականի օգոստոսի 26-ի N 912-Ա որոշմամբ հաստատվել է «Հայաստանի Հանրապետության քրեական օրենսգիրք» 2021 թվականի մայիսի 5-ի ՀՕ-199-Ն օրենքի կիրարկումն ապահովող միջոցառումների ցանկը՝ համաձայն հավելվածի:

Նշված հավելվածով նախատեսված ցանկի 2-րդ կետով սահմանված է «Հանցագործությամբ տուժողներին պատճառված վնասի փոխհատուցման սկզբունքները, առաջնահերթությունները, փոխհատուցման կարգը և չափը սահմանելու մասին» ՀՀ կառավարության որոշման նախագծի կազմումը:
Ի կատարումն Օրենսգրքի 59-րդ հոդվածի 6-րդ մասի և 128-րդ հոդվածի 5-րդ մասի պահանջների՝ անհրաժեշտ է ընդունել սույն նախագիծը, որով կարգավորված են հանցագործությամբ տուժողներին պատճառված վնասի փոխհատուցման սկզբունքներին, առաջնահերթություններին, փոխհատուցման կարգին և չափին վերաբերող իրավահարաբերությունները:

Նախագծով որպես տուժողներին հանցագործությամբ պատճառված վնասի փոխհատուցման սկզբունքներ են սահմանվել համարժեքությունը և խտրականության արգելքը:
Նախագծով սահմանվել է, որ հանցագործությամբ տուժողներին պատճառված վնասի փոխհատուցումն իրականացվելու է փոխհատուցում ստանալու իրավունքի առաջացման տարվա պետական բյուջեով այդ նպատակով համապատասխան միջոցներ նախատեսված լինելու դեպքում ու սահմաններում:
Սահմանվել է նաև, որ hանցագործությամբ տուժողներին պատճառված վնասի փոխհատուցման նպատակով պետական բյուջեով համապատասխան միջոցներ նախատեսված լինելու դեպքում՝ առաջնահերթ փոխատուցման ենթակա են՝ Հավելվածի 2-րդ կետի 1-ին ենթակետով նախատեսված հանցագործություններով պատճառված փոխհատուցման ենթակա վնասի տեսակներից մեկը, մի քանիսը կամ բոլորը՝ պահպանելով Հավելվածի 3-րդ կետով նախատեսված վնասի տեսակների հաջորդականությունը: Հավելվածի 2-րդ կետի 2-4-րդ ենթակետերով  նախատեսված հանցագործություններով տուժողներին պատճառված վնասի փոխատուցումն տրամադրվում է միայն Հավելվածի 2-րդ կետի 1-ին ենթակետով նախատեսված հանցագործություններով պատճառված վնասը փոխատուցելուց հետո՝ Հավելվածի 2-րդ կետով սահմանված հանցագործությունների առաջնահերթություներին և Հավելվածի 3-րդ կետով նախատեսված վնասի տեսակների հաջորդականությանը համապատասխան։ Հավելվածի 2-րդ կետի 2-4-րդ ենթակետերով  նախատեսված հանցագործություններով տուժողներին պատճառված վնասի փոխատուցումն տրամադրելիս՝ յուրաքանչյուր հաջորդ ենթակետով նախատեսված հանցագործությամբ տուժողներին պատճառված փոխհատուցման ենթակա վնասի տեսակներից մեկի, մի քանիսի կամ բոլորի փոխատուցում կարող է տրամադրվել միայն նախորդ ենթակետի հանցագործությամբ տուժողներին պատճառված հատուցման ենթակա վնասի տեսակներից մեկի, մի քանիսի կամ բոլորի համար փոխատուցում տրամադրելուց հետո՝ պետական բյուջեով նախատեսված համապատասխան միջոցների բավարարության դեպքում։  

Նախագծով սահմանվել են այն հանցագործությունների առաջնահերթությունները որոնցով պատճառված վնասը ենթական է փոխատուցման առաջնահերթ կարգով: Այս առումով՝ միջազգային փորձի ուսումնասիրությունը թույլ տալիս արձանագրել, որ սովորաբար փոխհատուցման ենթակա վնասի բնույթի տեսանկյունից որպես առաջնահերթություն ընտրվում են անձի կյանքի և առողջության դեմ ուղղված հանցագործություններով պատճառված վնասները:

Այսպես՝ Գերմանիայի Դաշնությունում փոխհատուցում կարող է տրամադրվել ցանկացած դիտավորյալ հարձակման համար, որը սահմանված է բռնի հանցագործության զոհերին փոխհատուցման մասին ակտով (օրինակ՝ ֆիզիկական հարձակում, սեռական ոտնձգություն, ահաբեկչություն, սպանություն):

Բռնի հանցագործության զոհերին փոխհատուցման մասին ակտի առաջին բաժնի առաջին կետի համաձայն՝ «Ցանկացած անձ, ով սույն ակտի գործողության տարածքում կամ գերմանական նավի կամ օդանավի վրա մարմնական վնասվածք է ստացել իր կամ որևէ այլ անձի նկատմամբ դիտավորյալ, ապօրինի ֆիզիկական հարձակման հետևանքով կամ հարձակումից իր օրինական պաշտպանության արդյունքում: Սույն դրույթի կիրառումը չպետք է բացառվի այն հիմքով, որ հարձակվողը գործել է սխալ համոզմամբ, որի դեպքում վերջինիս  արարքն արդարացված է»
:

Չեխիայի Հանրապետության օրենսդրության համաձայն՝ պետությունը ֆինանսական օգնություն է տրամադրում այն հանցագործության տուժողներին, որոնց առողջությանը վնաս է հասցվել, ինչպես նաև կյանքի դեմ ուղղված հանցագործությունների դեպքում։ Ավելին, դրամական օգնության իրավունք ունեցող անձանց թվում են մարդկային արժանապատվության դեմ իրականացված, սեռական հանցագործություններից տուժվածները և բռնության ենթարկված երեխաները
:

Իսպանիայի Թագավորությունում ևս նախատեսված են փոխհատուցման կարգավորումներ բռնությամբ կատարված հանցագործությունների, սեռական հանցագործությունների և ահաբեկչության համար
:

Խորվաթիայի Հանրապետությունում փոխհատուցում տրամադրվում է, եթե տուժողի նկատմամբ կատարվել է բռնի դիտավորյալ հանցագործություն, որը հանգեցրել է լուրջ մարմնական վնասվածքի կամ կամ մահվան
:

Լիտվայի Հանրապետությունում փոխհատուցում տրամադրվում է.
1. Դիտավորությամբ մարդուն կյանքից զրկելու.

2. Անձի առողջությանը վնասվածք հասցնելու.

3. Անձի ազատության, սեռական ազատության դեմ ուղղված հանցագործությունների դեպքերում
:
Նիդերլանդների Թագավորությունում փոխհատուցում տրամադրվում է բոլոր դիտավորյալ բռնի հանցագործությունների դեպքում, օրինակ՝ հարձակումը, բռնության սպառնալիքները և/կամ զենքի կիրառմամբ իրականացվող սպառնալիքները, սպանությունը, ավազակությունը և սեռական հանցագործությունները (հարձակում, բռնաբարություն)
:

Լեհաստանի Հանրապետությունում փոխհատուցում տրամադրվում է, եթե հանցագործության հետևանքով տուժողին հասցվել է ծանր մարմնական վնասվածք
:

Ռումինիայի Հանրապետությունում դրամական փոխհատուցում է տրվում այն տուժողներին, որոնց նկատմամբ կատարվել են հետևյալ հանցանքները՝ սպանության և սպանության փորձի, տուժողին դիտավորությամբ մարմնական վնասվածք հասցնելու բռնաբարության, անչափահասի հետ սեռական հարաբերություն և սեռական այլ ոտնձգության, թրաֆիքինգի, ինչպես նաև ահաբեկչություն և ցանկացած այլ դիտավորությամբ կատարված հանցավոր արարքի համար, որը կատարվել է բռնությամբ
:
Բուլղարիայի Հանրապետությունում դրամական փոխհատուցում է տրվում հետևյալ հանցագործությունների անմիջական հետևանքով հասցված նյութական վնասի համար.

1. ահաբեկչություն, սպանություն, սպանության փորձ, դիտավորությամբ ծանր մարմնական վնասվածք հասցնելու, բռնաբարություն, մարդկանց թրաֆիքինգի,

2. կազմակերպված հանցավոր խմբի հրամանով կամ որոշմամբ կատարված հանցագործություններ.

3. դիտավորությամբ կատարաված բռնի այլ հանցագործությունների, որոնք, առաջացրել են մահ կամ ծանր մարմնական վնասվածք
:
Էստոնիայի Հանրապետությունում փոխհատուցում կարող է տրվել բռնի հանցագործություններից տուժված անձանց
:
Սլովենիայի Հանրապետությունում փոխհատուցում կարող է տրվել միայն բռնի դիտավորյալ հանցագործությունների (հանցագործություններ կյանքի և առողջության դեմ, ինչպիսիք են սպանությունը, մարմնական վնասվածք հասցնելը) կամ սեռական անձեռնմխելիության դեմ ուղղված ոնտնձգությունների դեպքում:
Միաժանակ օրենքը նախատեսում է, որ տվյալ հանցագործությունների համար պետք է նախատեսված լինի  մեկ կամ ավել տարի ազատազրկում։ Այլ կերպ՝ նյութական (ֆինանսական) բնույթի իրավախախտումների համար փոխհատուցում չի կարելի ստանալ
:
Հաշվի առնելով վերը թվարկված միջազգային փորձը և այն համադրելով ներպետական օրենսդրական չափորոշիչների հետ՝ Նախագծով սահմանվել է, որ յուրաքանչյուր անգամ պետության կողմից հանցագործությամբ տուժողներին պատճառված վնասի փոխհատուցումն իրականացվում է հետևյալ առաջնահերթությունների պահպանմամբ՝ 
1) մարդու դեմ ուղղված հանցագործություններից տուժողներին պատճառված վնասի փոխհատուցում,
2) առողջության դեմ ուղղված հանցագործություններից տուժողներին պատճառված վնասի փոխհատուցում,

3) բռնությամբ կատարված, սույն կետի 1-ին և 2-րդ ենթակետերով չնախատեսված և մարդու մահ կամ առողջության ծանր վնաս առաջացրած այլ հանցագործություններից տուժողներին պատճառված վնասի փոխհատուցում,

4) սեռական ազատության և սեռական անձեռնմխելիության դեմ ուղղված հանցագործություններից տուժողներին պատճառված վնասի փոխհատուցում:
Նախագծով առաջնահերություն համարվող հանցագործություններին համահունչ սահմանվել են նաև տուժողին պատճառված վնասի տեսակները և դրանց հատուցման ենթակա հաջորդականությունը, համաձայն որի՝ հարտուցման ենթակա են՝ 

1) առողջությունը վերականգնելու համար կատարված ողջամիտ ծախսերը,

2) անաշխատունակության հետևանքով կրած գույքային վնասը,

3) կերակրողին կորցնելու հետևանքով պատճառված գույքային վնասը,

4) հուղարկավորության ողջամիտ ծախսերը,

5) հանցագործությամբ պատճառված գույքային վնասը:
Նախագծով սահմանվել է նաև լիազոր մարմնին ներկայացման ենթակա փաստաթղթերի ցանկը: Սահմանվել է, որ հատուցում կարող է տրամադրվել, եթե պատճառված վնասի չափը գերազանցում է Հայաստանի Հանրապետությունում օրենքով սահմանված նվազագույն աշխատավարձի տասնապատիկը: Ընդ որում՝ փոխհատուցում կարող է տրամադրվել պատճառված վնասի (մեկից ավելի տեսակի վնաս պատճառված լինելու դեպքում՝ դրանց հանրագումարի) կեսի չափով, սակայն ոչ ավել, քան նվազագույն աշխատավարձի հազարապատիկը չգերազանցող գումարի չափը: 
2. Առաջարկվող կարգավորման բնույթը.

Նախագծով առաջարկվում է Հայաստանի Հանրապետության կառավարության որոշմամբ սահմանել հանցագործությամբ տուժողներին պատճառված վնասի փոխհատուցման սկզբունքները, առաջնահերթությունները, փոխհատուցման կարգը և չափը: 
3. Նախագծի մշակման գործընթացում ներգրավված ինստիտուտները, անձինք
Նախագիծը մշակվել է Հայասատանի Հանրապետության արդարադատության նախարարության կողմից:
4. Ակնկալվող արդյունքը.

«Հանցագործությամբ տուժողներին պատճառված վնասի փոխհատուցման սկզբունքները, առաջնահերթությունները, փոխհատուցման կարգը և չափը սահմանելու մասին» կառավարության որոշման ընդունմամբ կապահովվի Հայաստանի Հանրապետության քրեական նոր օրենսգրքի 59-րդ հոդվածի 6-րդ մասի և 128-րդ հոդվածի 5-րդ մասի պահանջների կատարումը:
5. Նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը ընթացիկ տարված կտրվածքով բացակայում է: Հաջորդող ժամանակահատվածի համար ֆինանսական միջոցների չափը որոշվելու է ՀՀ կառավարության հաշվետու ժամանակահատվածում տուժողներին հանցագործությամբ պատճառված վնասի փոխատուցման վերաբերյալ պետական բյուջեով այդ նպատակով համապատասխան միջոցներ նախատեսված լինելու դեպքում ու սահմաններում:
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
«Հանցագործությամբ տուժողներին պատճառված վնասի փոխհատուցման սկզբունքները, առաջնահերթությունները, փոխհատուցման կարգը և չափը սահմանելու մասին» Կառավարության որոշման նախագիծը չի բխում համապատասխան ռազմավարական փաստաթղթերից։

Միաժամանակ, սույն նախագիծը բխում է «Հայաստանի Հանրապետության քրեական օրենսգիրք» 2021 թվականի մայիսի 5-ի ՀՕ-199-Ն օրենքի կիրարկումն ապահովող միջոցառումների ցանկի 2-րդ կետի պահանջների կատարումից:
�Տե՛ս Act on compensation to victims of violent crime


� HYPERLINK "https://www.bmas.de/SharedDocs/Downloads/EN/crime-victims-compensation-act" �https://www.bmas.de/SharedDocs/Downloads/EN/crime-victims-compensation-act�2016.pdf;jsessionid=D74EF2FCA16708BAC789161E22F91FAC?__blob=publicationFile&v=4 


�Տե՛ս https://ejustice.europa.eu/491/EN/if_my_claim_is_to_be_considered_in_this_country?CZECH_REPUBLIC&member=1


�Տե՛ս https://e-justice.europa.eu/491/EN/if_my_claim_is_to_be_considered_in_this_country?SPAIN&member=1


�Տե՛ս https://e-justice.europa.eu/491/EN/if_my_claim_is_to_be_considered_in_this_country?CROATIA&member=1


�Տե՛ս https://e-justice.europa.eu/491/EN/if_my_claim_is_to_be_considered_in_this_country?LITHUANIA&member=1


�Տե՛ս https://e-justice.europa.eu/491/EN/if_my_claim_is_to_be_considered_in_this_country?NETHERLANDS&member=1


�Տե՛ս https://e-justice.europa.eu/491/EN/if_my_claim_is_to_be_considered_in_this_country?POLAND&member=1


�Տե՛ս https://e-justice.europa.eu/491/EN/if_my_claim_is_to_be_considered_in_this_country?ROMANIA&member=1


�Տե՛ս https://e-justice.europa.eu/491/EN/if_my_claim_is_to_be_considered_in_this_country?BULGARIA&member=1


�Տե՛սhttps://e-justice.europa.eu/491/EN/if_my_claim_is_to_be_considered_in_this_country?ESTONIA&member=1


�Տե՛ս https://e-justice.europa.eu/491/EN/if_my_claim_is_to_be_considered_in_this_country?SLOVENIA&member=1

